MAVZU: MANTIQ ILMINING PREDMETI VA AHAMIYATI. FORMAL MANTIQNING ASOSIY QONUNLARI.
Reja:

1.Mantiq ilmining predmeti va ahamiyati.

2.Tafakkur — mantiq ilmining o‘rganish ob’ekti.

3.Tafakkur shakllari va qonunlari haqida tushuncha.

4. Formal mantiqning asosiy qonunlari.
Tayanch so‘z va iboralar: mantiq, tafakkur, tafakkur qonunlari va shakllari, tasavvur, idrok, sezgi, aqliy bilish bosqichi, mantiq ilmining o‘rganish ob’ekti, tushuncha, hukm va xulosa chiqarish, taqqoslash, mavhumlashtirish. 

Tafakkur — mantiq ilmining o‘rganish ob’ekti. «Mantiq» so‘zi arabcha bo‘lib, grekcha «logos» so‘zidan kelib chiqqan «logika» so‘ziga muvofiq keladi. «fikr», «so‘z», «aql», «qonuniyat» kabi ma’nolarni anglatadi. Uning turli xil narsalarni ifoda qilishi ko‘p manoliligini bildiradi. Mantiq: – ob’ektiv olam qonuniyatlarini, – tafakkurning mavjud bo‘lish shakllari, taraqqiyotini va fikrlar o‘rtasidagi aloqadorlikni xarakterlaydigan qonun-qoidalar yigindisini, – tafakkur shakllari va qonunlarini o‘rganuvchi fanni ifodalaydi.

Mantiqka oid ilk an’analar kadimgi Sharq, xususan, Hindiston, Xitoy mamlakatlarida vujudga kelgan. Mantiqning  shakllanishiga  notiklik san’ati, matematika ilmining  rivojlanishi katta ta’sir  ko‘rsatdi. Qadimgi Yunon mutafakkiri Aristotelgacha mantiq ilmi falsafa fani tarkibida mavjud bo‘lgan.

Aristotel  birinchi bo‘lib mantiq ilmi o‘rganadigan masalalar doirasini aniqlab beradi. Aristotelning «Kategoriyalar», «Talqin haqida», «Birinchi analitika», «Ikkinchi analitika», «Sofistik raddiyalar haqida», «Topika» nomli asarlari bevosita mantiq masalalariga bag‘ishlangan.

Aristotel mantiqni ma’lum bilimlardan noma’lum bilimlarni aniqlovchi, chin fikrni xato fikrdan ajratuvchi fan sifatida ta’riflaydi. Mantiqning vazifasi chin fikrni, hakikatni aniqlashdir, deb ta’kidlaydi: «Bilimlarimizning vokelikka mos kelishi hakikatdur».
Mantiq ilmining tadqiqot ob’ekti – tafakkur. «Tafakkur» arabcha so‘z, o‘zbekcha «fikrlash», «aqliy bilish» so‘zlarining sinonimidir. Tafakkur bilishning yuqori bosqichidir. 

Bilish voqelikning, ong hodisalarining inson miyasida sub’ektiv, ideal obrazlar shaklida aks etishidir. Kishilar o‘zoldilariga ma’lum bir maqsadlarni qo‘yib, bilish jarayonini amalga oshiradilar. Shu maqsadlar o‘rganilishi lozim bo‘lgan predmetlar doirasi, tadqiqot yunalishi, shakl va metodlarini belgilab beradi. Bilishning asosini va oxirgi maqsadini amaliyot tashkil etadi. 

Bilish murakkab, ziddiyatli, turli xil daraja va shakllarda amalga oshadigan jarayondir. Uning dastlabki bosqichini HISSIY BILISh – insonning sezgi organlari yordamida bilish tashkil etadi. Bu bosqichda predmet va hodisalarning tashqi xususiyat va munosabatlari, ya’ni inson bevosita seza oladigan belgilari haqida ma’lumotlar olinadi.

Hissiy bilish: sezgi, idrok va tasavvur shaklida amalga oshadi. Sezgi predmetning biror tashqi xususiyatini (masalan, rangini, shaklini, ta’mini) aks ettiruvchi yaqqol obrazdir. 

Idrok predmetning yaxlit yaqqol obrazi, u mazkur predmet haqidagi turli xil sezgilarni sintez qilish natijasida hosil bo‘ladi. U muayyan predmetni boshqalaridan (masa​lan olmani bexidan, nokdan) farq qilish imkonini beradi. 

Tasavvur esa avval idrok etilgan predmet​ning obrazini ma’lum bir signallar ta’sirida miyada qayta hosil qilishdan, yoki shu va boshqa obrazlar negizida yangi ob​raz yaratishdan iborat. Masalan, taniishngizga o‘xshagan kishini uchratganda tanishingizni eslaysiz, yoki qo‘rmoqchi bo‘lgan imoratingizni mavjud imoratlar obrazlari yordamida yaqqol his qilasiz.

Xullas, hissiy bilish bilishining dastlabki va zaruriy bosqichi bo‘lib, bilishning keyingi bosqich va shakllari sezgilarimiz bergan ma’lumotlarga tayanadi. Chunki inson tashqi olam bilan faqat sezgi organlari orqali bog‘langan. 

Lekin, hissiy bilish o‘z chegarasiga ega. U alohida olingan predmetlar, ularning tashqi belgilari haqida ma’lumot bera​di-yu, mavjud predmetlar o‘rtasidagi aloqadorlik (masalan, muz bilan xavoning harorati o‘rtasidagi bog‘lanish) o‘rganilmaydi, predmetlarning umumiy va individual, muhim va nomuhim, zaruriy va tasodifiy xususiyatlari farq qilinmaydi.

Formal mantiqning predmeti va strukturasi. Hozirgi paytda mantiq ilmining formal mantiq, dialektik mantiq va matematik mantiq kabi yo‘nalishlari farqlanadi. Formal mantiq, tafakkur strukturasini fikrning konkret mazmuni va taraqqiyotidan chetlashgan holda, nisbatan mustaqil o‘rganadi. Asosan muhokamani to‘g‘ri qurish bilan bog‘liq qoida va mantiqiy amallarga e’tibor qaratadi. O‘zining maxsus formallashgan tiliga, metod va usullariga, konseptual vositalariga ega. Falsafa, psixologiya, fiziologiya bilan hamkorlik qiladi hamda ilmiy bilimlar sistemasida o‘zining munosib o‘rniga ega

Formal mantiqga to‘g‘ri tafakkur shakllari va qonunlarini o‘rganuvchi falsafiy fan, deb ta’rif berish mumkin.

Dialektik mantiq, tafakkurni uning mazmuni va shakli birligida hamda taraqqiyotida olib o‘rganadi. Matematik mantiq esa tafakkurni matematik metodlar yordamida tadqiq etadi. 

Mantiq ilmini o‘rganish, ongli ravishda foydalanish fikrlash madaniyatini o‘stiradi, fikrni to‘g‘ri qurish malakasini rivojlantiradi; baxs yuritishda o‘zi va boshqalarning fikriga tankidiy munosabatda bo‘lishiga, suhbatdoshining mulohazalaridagi xatolarni ochib tashlashga yordam beradi. Bu o‘ziga xos mantiq san’ati hisoblanadi. Bu san’atning nazariy asoslarini chukur egallagan kishigina uning imkoniyatlarini amalda namoyish kila oladi. 

Ta’lim sohasida o‘quv jarayonining samaradorligi ishlatiladigan terminlarning aniq bo‘lishiga, muammolarning mantiqan to‘g‘ri qo‘yilishi va hal qilinishiga, mavjud gipotezalar strukturasini to‘g‘ri tahlil qila olishga, argumentlash qoidalaridan to‘g‘ri foydalanishga bog‘liq. Fan uchun formal mantiq murakkab muammolarni yechish vositasini beradi. Ilmiy nazariyaning strukturasini o‘rganishda, unda ishlatiladigan formalizmning mohiyatini tushuntirib berishda, formal ziddiyatlar bo‘lsa, ularni aniqlashda muhim ahamiyatga ega.

Tafakkur shakllari va qonunlari haqida tushuncha.Predmet va hodisalarning mohiyatini tushunishga tafakkur yordamida erishiladi. Tafakkur bilishning yuqori-ratsional (lotincha ratio – aql) bilish bosqichi bo‘lib, unda predmet va hodisalarning umumiy, muhim xususiyatlari aniqlanadi, ular o‘rtasidagi ichki, zaruriy aloqalar, ya’ni qonuniy bog‘lanishlar aks ettiriladi. Tafakkur quyidagi asosiy xususiyatlarga ega:
1) Unda voqelik abstraktlashgan va umumlashgan holda in’ikos qilinadi. Masalan, «inson» tushunchasi 2) Tafakkur borliqni bilvositaaks ettiradi. Yangi bilimlar mavjud bilimlar asosida hosil qilinadi. 3) Tafakkur insonning ijodiy faoliyatidan iborat. Borliqda real analogiga ega bo‘lmagan narsalar – yuqori darajada ideallashgan ob’ektlarii (masalan, absolyut qattiq jism, ideal gaz)ni yaratish, ular yordamida predmet va hodisalarning eng murakkab xususiyatlarini o‘rganish, bashoratlar  qilish imkoniyati vujudga keladi. 4) Tafakkur til bilan uzviy aloqada mavjud. Fikr ideal hodisadir.U faqat tilda – moddiy hodisada (tovush to‘lqinlarida, grafik chiziqlarda) reallashadi, boshqa kishilar bevosita qabul qila oladigan, his etadigan shaklga kiradi. O‘zaro fikr almashish vositasiga aylanadi. 

Demak, hissiy bilish tafakkur bilan uzviy bog‘liq. Hissiy bilish, akl tomonidan boshqarib turiladi, muayyan vazifalarni bajarishga yo‘naltiriladi, ijodiy fantaziya elementlari bilan boyitiladi. Masalan, guvoxlarning bergan ko‘rsatmalari asosida jinoyatchining portreti yaratiladi, yaqqol xis qilinadi va kidiriladi.

Tafakkur uch xil: tushuncha, hukm va xulosa chiqarish shaklida mavjud. Tafakkur shakli fikr mazmunini tashkil etuvchi elementlarning bog‘lanish usuli, uning strukturasidir. Fikrlash elementlari esa predmetning fikrda ifoda qilingan belgilari haqidagi axborotlardir. 

Tushuncha – predmet va hodisalarning umumiy, muhim belgilarini yaxlit holda aks ettiruvchi tafakkur shakli. Masalan, «davlat» tushunchasida o‘z maydoni, axolisi, boshqaruv vositalariga ega siyo​siy tashkilot aks ettiriladi. Agar tushuncha aks ettirayotgan predmetni («davlat») A bilan, unda fikr qilinayotgan muhim belgilarni («o‘z maydoniga egaligi», «axolisining mavjudligi», «boshqaruv vositalariga egaligi», «siyosiy tashkilotdan iboratligi»), ya’ni fikrlash elementlarini a, v, s,..., p bilan belgilasak, tushunchaning mantiqiy strukturasini A (a, v, s,..., p) shaklida simvolik tarzda ifodalash mumkin. 

Hukm –  predmet va hodisalarga ma’lum bir belgining xosligi yoki xos emasligini ifodalovchi tafakkur shakli. Hukmlar tasdiq yoki inkor shaklda ifoda etiladi. Masalan «Temir-metall» degan hukmda predmet (temir) bilan uning xossasi (metall ekanligi) o‘rtasidagi munosabat qayd etilgan. Predmet haqidagi tushuncha (S) bilan predmet belgisi haqidagi tushuncha (R) o‘rtasidagi munosabat, ya’ni R ning Sga xosligi tasdiqlangan. Umumiy holda hukmning mantiqiy strukturasini  S-P formulasi yordamida ifoda etish mumkin.

Aristotel hukmni apofansis deb ataydi. Hukm biror narsaga nimaningdir taalluqli yoki taalluqli emasligi haqida bayon qilingan fikr bo‘lib, u chin yoki yolg‘on bulishi mumkin. Xar kanday gap xam hukm bo‘la olmaydi. Faqat qat’iy fikrlargina hukm hisoblanadi. Aristotel hukmni mantiqiy ega, mantiqiy kesim va mantiqiy bog‘lovchilardan iborat bo‘ladi, deb ko‘rsatadi. S-P yoki S-P emas. 

Xulosa chiqarish – bir va undan ortiq chin mulohazalarni keltirib chiqarishdan iborat tafakkur shakli. Xulosa chiqarishda ham yuqoridagiga o‘xshash xollarni kuzatish mumkin. Masalan,

	Daraxt - o‘simlik 

Terak – daraxt

Terak - o‘simlik 
	Har bir ximiyaviy element o‘z atom og‘irligiga ega

Mis - ximiyaviy element

Mis o‘z atom og‘irligiga ega.


Misollardan tafakkur shaklining o‘ziga xos qonuniyatlarga egaligi ma’lum bo‘ldi. 

Tushuncha, hukm va xulosa chiqarish tafakkurning universal shakllari, uning asosiy strukturaviy elementlari hisoblanadi. Muhokama yuritish shu va boshqa mantiqiy strukturalar (masalan,  muammo,  gipoteza,  nazariya, g‘oya,argumentlash)da amalga oshadi.

Muhokama yuritishda ishonchli natijalarga erishishning zaruriy shartlariga fikrning chin bo‘lishi va formal jihatdan to‘g‘ri qurilishi kiradi. Chin fikr deb, o‘zi ifoda qilayotgan predmetga muvofiq keluvchi fikrga aytiladi (Ma​salan, «Temir-metall»). Xato fikr predmetga mos kelmaydigan fikrdir (masalan, «Temir-metall emas»). Fikrning chin yoki xato bo‘lishi uning mazmuniga tegishli xususiyatlaridir.

Aristotel mantiqiy ta’limotida xulosa chikarish yetakchi o‘rinni egallaydi. U tushuncha va hukmni xulosa chikarishning tarkibiy kismlari sifatida tahlil kiladi. Uningcha, hukm diayrezis – aqliy analizning natijasidir. 

Fan uchun formal mantiq murakkab muammolarni yechish vositasini beradi. Bunday vositalar, odatda, ilmiy nazariyaning strukturasini o‘rganishda, unda ishlatiladigan formalizmning mohiyatini tushuntirib berishda, formal ziddiyatlar bo‘lsa, ularni aniqlashda muhim ahamiyatga ega.
Falsafada qonun tushunchasi narsa va hodisalarning muhim, zaruriy, umumiy, nisbiy barqaror munosabatlarini ifodalasa, Formal mantiqda fikrlash elementlari o‘rtasidagi ichki, muhim, zaruriy aloqadorlikni ifodalaydi.

Aslida mantiqiy tafakkur ikki turdagi: dialektika qonunlari va formallashgan mantiq qonunlariga buysunadi. Dia​lektika qonunlari mantiqiy tafakkurni mazmun va shakl birligida olib o‘rgansa, formal mantiq qonunlari esa, fikrning to‘g‘ri tuzilishini, uning anik, izchil, ziddiyatsiz va asoslangan bo‘lishini e’tiborga oladi.

Mazkur qoidalarning buzilishi  noto‘g‘ri qurilishiga sabab bo‘ladi. Bunda xususan, chin fikrlardan xato  xulosa chiqishi (masalan, « qonun – unga rioya qilish zarur bo‘lgan huquqiy xujjat», «Buyruq qonun emas», «Buyruq – unga rioya qilish zarur bo‘lgan huquqiy hujjat emas») yoki xato qurilgan muhokamadan chin xulosa chiqishi (masalan, «Barcha moddiy jismlar kimyoviy elementlardir», «Temir – moddiy jism» demak, «Temir – kimyoviy  element») mumkin.

Formal mantiqda qonun-qoidalar ko‘p. Biz bulardan 4 tasini asosiy deb ataymiz: ayniyat, nozidlik, istisno, yetarli asos qonunlari.

1. Ayniyat qonuniga ko‘ra, ma’lum bir predmet yoki hodisa haqida aytilgan ayni bir fikr ayni bir muhokama doirasida ayni bir vaqtda o‘z-o‘ziga tengdir. Buqonun formal mantiq ilmida «A – A dir» formulasi bilan ifodalanadi.

Ayniyat qonunining asosiy talabi: fikrlash ja​rayonida turli fikrlarni aynanlashtirish va aksincha, o‘zaro aynan bo‘lgan fikrlarga teng emas, deb qarash mumkin emas. Masalan: «dialektika qonunlari» va «tabiat, jamiyat va inson tafakkurining eng umumiy qonunlari» tushunchalari shakliga ko‘ra turlicha bo‘lsa ham mazmunan aynandir. Omonim va sinonim so‘zlarning qo‘llanishi ham bazan turli fikrlarning o‘zaro aynanlashtirilishiga, ya’ni noto‘g‘ri muhokamaga olib keladi. Masalan: «sifat» tushunchasi falsafiy nuktai nazardan, o‘ziga xos mazmunga ega bo‘lsa, biror xunarmand tomonidan bu tushuncha, boshqa mazmunda (yarokli, foydali) qo‘llaniladi.

Baxs-munozara jarayonida qanday qilib bo‘lsa ham rakibni aldash va yutib chikish maqsadida ayniyat qonunining talablarini ataylab buzuvchilar sofistlar deb ataladi; ularning ta’limoti esa sofistika deyiladi.

Shuningdek, o‘zbek xalkiga xos bo‘lgan askiya san’atida ayniyat qonunlari ataylab buzilishini, tushunchalar o‘z ma’nosida emas, balki ko‘chma ma’nolarda ko‘llanilishini kuzatish mumkin. Demak, hayotda, amaliyotda tushunchaning turli ma’nolaridan g‘arazli yoki begaraz foydalanish mumkin ekan.

2. Nozidlik qonuni. Inson tafakkuri aniq, ravshan bo‘lishi barobarida, ziddiyatsiz bo‘lishi ham zarur. Masalan, bir vaqtning o‘zida, bir xil sharoitda inson ham axloqli, ham axloqsiz bo‘lishi mumkin emas. U yo axloqli, yo axloqsiz bo‘ladi.

Ayni bir predmet yoki hodisa haqida aytilgan ikki o‘zaro bir-birini istisno kiluvchi (qarama-qarshi yoki zid) fikr bir vaqtda va bir xil nisbatda birdaniga chin bo‘lishi mumkin emasligini, hech bo‘lmaganda ulardan biri albatta xato bo‘lishini nozidlik qonuni ifodalaydi. Bu qonun «A ham V, ham V emas bo‘la olmaydi» formulasi orqali beriladi. Masalan: «Aristotel – mantiq fanining asoschisi» va «Aristotel –mantiq fanining asoschisi emas». Bu zid hukmlarning har ikkalasi bir vaqtda xato bo‘lmaydi. Ulardan birinchisi chin bo‘lgani uchun, ikkinchisi xato bo‘ladi. O‘zaro qarama-qarshi bo‘lgan «Bu dori shirin» va «Bu dori achchiq» mulohazalarining esa ikkalasi bir vaqtda, bir xil nis​batda xato bo‘lishi mumkin. Chunki dori shirin ham, achchiq ham bo‘lmasligi, balki bemaza yoki nordon bo‘lishi mumkin.

Ba’zan ikki qarama-qarshi fikr aytilganda, mantiqiy ziddiyat bo‘lmasligi mumkin. Bunda qarama-qarshi fikrlar turli vaqtda va turli nisbat​da aytilgan bo‘ladi. Masalan: Talaba A. mantiq fanidan imtihon topshirmadi» va «Talaba A. mantiq fanidan imtihon topshirdi». Demak, vaqt, munosabat va ob’ekt birligining saqlanishi nozidlik qonunining amal qilishi uchun zaruriy shart-sharoit hisoblanadi. 

3. Istisno qonuni nozidlik qonunining mantiqiy davomi bo‘lib, fikrning to‘liq mazmunini qamrab olib, bayon qilingan ikki zid fikrdan biri chin, boshqasi xato, uchinchisiga o‘rin yo‘q ekanligini ifodalaydi. Bu qonun «A yoki V, yoki V emas» formulasi orqali beriladi. Masalan, «Talaba imtihonda «a’lo» baho oldi» va «Talaba im​tihonda «a’lo» baho olmadi», mulohazalarni tahlil qilsak, unda bu mulohazalardan biri chin, boshqasi xato, uchinchisiga o‘rin yo‘q ekanligi ma’lum bo‘ladi.

Agarda zid munosabatlar tushunchaning to‘liq mazmunini qamrab olmasa, ikki zid belgidan boshqa belgilarning ham mavjudligi ma’lum bo‘lsa, unda uchinchisi is​tisno qonuni amal kilmaydi: Talaba imtihonda «a’lo» baho oldi. Talaba imtihonda «qoniqarsiz» baho oldi. Bu o‘rinda nozidlik qonuni amal qilyapti. Chunki bu mulohazalarning har ikkisi ham xato bo‘lishi va talaba imtihonda «o‘rta» yoki «yaxshi» baho olishi mumkin.  «yaxshi», «o‘rta» va «qoniqarsiz» baholar – «a’lo» baho emas.

 Toshkent-O‘zbekistonning poytaxti.

 Toshkent-O‘zbekistonning poytaxti emas.

Aristotel haqiqatni aniqlashda nozidlik va uchinchisi istisno qonunlariga amal qilish zarurligini ta’kidlaydi. 

4. Yetarli asos qonuni.To‘g‘ri fikrlashga xos bo‘lgan muhim xususiyatlardan biri isbotlilik, ishonchlilikdir. Muhokamaning chinligiga hech kanday shubha bo‘lmasligi uchun, uni isbotlashga, asoslashga harakat qilinadi. Bunda bayon qilingan fikrning chinligi avvaldan ma’lum bo‘lgan, tasdiqlangan boshqa bir fikr, mulohaza bilan taqqoslanadi. Tafakkurning bu xususiyati Yetar​li asos qonuni orqali ifodalanadi (Bu qonunni birinchi marta nemis faylasufi va matematigi G. Leybnis ta’riflab bergan). Har bir buyum va hodisaning real asosi bo‘lgani kabi, ulariing in’ikosi bo‘lgan fikr-mulohazalar ham asoslangan bo‘lishi kerak. Yetarli asos qonunining bu talabi quyidagi formula orqali ifodalanadi: «Agar V mavjud bo‘lsa, uning asosiy sifatida A ham mavjud».
Yetarli asos qonunida fikrlarning izchillik bilan muayyan tartibda bog‘lanib kelish xususiyati ifodalanadi. Bu qonun avvalgi ko‘rib o‘tilgan qonunlar bilan o‘zaro bog‘liq holda amal qiladi, Mulohazaning chinligini asoslash uchun keltirilgan chin mulohazalar – mantiqiy asos deb, berilgan mulohazaning o‘zi esa – mantiqiy natija deb yuritiladi. 

Asos va natija orasidagi mantiqiy bog‘liqlikni sabab va oqibat aloqadorligidan farqlash zarur. Masalan, «Bu kishi bemor» degan mulohazani «U shifoxonada davolanayapti» degan fikr bilan asoslash mumkin. Aslida shifoxonada davolanish dastlabki mulohazaning sababi emas, balki oqibatidir. Ko‘rinib turibdiki, mantiqiy asos hamma vaqt ham hodisaning sababi bilan mos kelmaydi. 

Mazkur qonunlar tafakkur jarayonida alohida-alohida yoki birin-ketin emas, balki : bir vaqtda, birgalikda fikrlar bog‘lanishining xarakteriga qarab amal qiladi va chin bilimga erishish uchun xizmat qiladi.
Aristotel asarlarida to‘g‘ri tafakkurning ayniyat va yetarli asos qonunlari alohida ko‘rib chiqilmagan. Lekin uning asarlari tahlili ularda bu qonunlarga xos talablarning bayon qilinganligini ko‘rsatadi. 

Aristotel mantiq ilmining qolgan qoidalari va tushunchalariga ham (masalan kategoriyalar, xulosa chiqarishning bevosita, sillogizm, induktiv, deduktiv, analogiya kabi) alohida e’tibor qaratgan. Uning mantiqiy ta’limoti mantiq ilmining rivojiga jiddiy ta’sir ko‘rsatgan. 


Mantiq fanining tarixi va fanlar tizimidagi o‘rni. Har bir fan kabi mantiq ilmi ham o‘zining shakllanish va rivojlanish tarixiga ega. Mantiqqa oid dastlabki an’analar Qadimgi Sharq mamlakatlarida, xususan Hindiston, Xitoyda vujudga keldi. Ularning shakllanishiga notiqlik san’ati, matematika ilmining rivojlanishi va shu kabilar katta ta’sir ko‘rsatdi. Shuni aytish kerakki, Qadimgi dunyoda Aristotelgacha bo‘lgan davrda mantiq falsafa tarkibida mavjud bo‘lgan, mustaqil fan sifatida shakllanmagan.

Qadimgi Hindistonda mantiq ilmining rivojlanishi uch davrni o‘z ichiga oladi: 1) ilk budda mantig‘i (er. av. VI-V asrlari); 2) nyaya, vaysheshika maktablarining mantiqiy ta’limoti (er. III-V asrlari); 3) budda mantig‘ining rivojlangan davri (er. VI-VIII asrlari).

Hind mantiqshunoslari bahs – munozarada nima isbotlanayapti va qanday isbotlanayapti, degan masalani ajratib ko‘rsatishgan. Ular isbotlashning elementlarini (tezis, asos, misol, bir xillik, har xillik, bevosita hissiy qabullash, xulosa, avtoritet va shu kabilarni) batafsil tahlil etganlar. Nyaya maktabining vakillari xulosa chiqarish masalasini o‘rganishga katta hissa qo‘shdilar. Shuningdek, ular besh qismdan iborat sillogizm nazariyasini yaratdilar:

1. tezis (tepalikda olov bor);

2. asos (tepalikdan tutun chiqayapti);

3. misol (qaerda tutun bo‘lsa, sha yerda olov bor);

4. shu holatga nisbatan qo‘llash (bu tepalikda tutun bor);

5. xulosa (demak, tepalikda olov bor).

Qadimgi Hindistondagi shakllangan mantiq an’analari Qadimgi Gresiyada mantiq ilmining paydo bo‘lishiga ta’sir ko‘rsatgan.

Qadimgi grek falsafasida mantiq masalalari, dastlab, Parmenidning «Tabiat to‘g‘risida» asarida, Eleylik Zenonning aporiyalarida, Geraklit ta’limotida u yoki bu darajada ko‘rib chiqilgan. Aristotelgacha bo‘lgan mantiqiy ta’limotlar ichida Demokritning mantiqiy ta’limoti, Sokratning induktiv metodi va Platonning dialektikasi diqqatga sazovordir.

Demokrit (er. av. 460-370) mantiqiy ta’limotida fikrning chinligi masalasi muhim o‘rin tutadi. U ko‘proq induksiya va analogiyani o‘rganishga e’tibor beradi, haqiqatni bilish uchun yakka buyumlarni kuzatish, his qilish orqali umumlashtirish zarur, deb ta’kidlaydi. Hukmni sub’ekt va predikatning o‘zaro aloqasidan iborat, deb ta’riflaydi. U yetarli asos qonunini ontologik asosda tushuntiradi. Demokritning mantiqiy ta’limoti keyinchalik Aristotel va F. Bekon ta’limotlariga sezilarli ta’sir ko‘rsatgan.

Sokrat (er. av. 469-399) ta’limotiga ko‘ra buyumlarning mohiyatini bilib bo‘lmaydi. Inson, avvalo, o‘z-o‘zini bilishi kerak. Bilim umumiylik to‘g‘risidagi tushunchadir. Haqiqatni aniqlash uchun o‘ziga xos usul darkor. Bu usul vositasida o‘rganilayotgan buyum haqida umumiy tushuncha hosil qilinadi va shu tushunchaga asoslanib buyum haqida fikr yuritiladi. Haqiqatni aniqlash uchun muxolif fikridagi ziddiyatlar o‘rganiladi. Predmet haqidagi tushunchalar ziddiyatli bo‘lsa, demak bilim yuzaki bo‘ladi. Sokrat haqiqatni aniqlashda induksiya va definitsiyadan foydalanishni tavsiya etadi.

Induksiya - kundalik hayotdagi yakka misollar asosida umumiy tushunchalarni hosil qilish usulidir. Definitsiya - bahs jarayonida tushunchalarni ta’riflashdan iborat. Bu usulni Sokrat «mayevtika» deb ataydi.

Platon (er. av. 427-347) ustozi Sokratning, umumiy tushunchalar buyumlarning mohiyatini ifodalaydi, degan fikrini davom ettiradi. U umumiy tushunchalarni buyumlardan va insonlardan ajralgan mutlaq g‘oyalar sifatida talqin qiladi, ularni birlamchi deb biladi. U hukmni tafakkurning asosiy elementi deb hisoblaydi. Hukm ega va kesimning birligidan iborat bo‘lib, tasdiq yoki inkor ma’noni bildiradi. Agar hukmda birlashishi mumkin bo‘lmagan tushunchalar birlashtirilsa, u xato bo‘ladi.

Mantiq ilmining alohida fan sifatida shakllanishi Aristotelning nomi bilan bog‘liqdir. U birinchi bo‘lib, mantiq ilmi o‘rganadigan masalalar doirasini aniqlab berdi. Aristotelning «Kategoriyalar», «Talqin haqida», «Birinchi Analitika», «Ikkinchi analitika», «Sofistik raddiyalar haqida», «Topika» nomli asarlari bevosita mantiq masalalariga bag‘ishlangandir. Uning «Ritorika», «Poetika» asarlari ham mantiqiy ta’limotining muhim tarkibiy qismlari hisoblanadi. «Metafizika», «Ruh haqida» asarlarida esa mantiq masalalari ma’lum darajada bayon qilingan.

Aristotel mantiqni «ma’lum bilimlardan noma’lum bilimlarni aniqlovchi», «chin fikrni xato fikrdan ajratuvchi» fan sifatida ta’riflaydi. Mantiqning vazifasi chin fikrni, haqiqatni aniqlashdir, deb ta’kidlaydi.

Mutafakkir haqiqatning mavjudligini, ob’ektiv xarakterini e’tirof etgan holda, «bilimlarimizning voqelikka mos kelishi - haqiqatdir», deb ko‘rsatadi. U haqiqatni aniqlashda nozidlik va uchinchisi istisno qonunlariga amal qilish zarurligini ta’kidlaydi. Aristotel bu qonunlarni ham ontologik, ham gnoseologik nuqtai nazardan ta’riflaydi. Bir vaqtda, bir xil munosabatda aynan bir predmetga nisbatan o‘zaro bir-birini istisno fikrlarni bildirish mumkin emasligini, chunki bu fikrlardan biri chin, boshqasi xato bo‘lishi yoki har ikkisi xato bo‘lishi mumkinligini asoslab beradi, o‘zaro ikki zid fikrning biri chin, boshqasi xato bo‘lganda, uchinchi fikrga o‘rin yo‘q, ekanligini ta’kidlaydi.

Aristotelning mantiqiy ta’limotida xulosa chiqarish yetakchi o‘rinni egallaydi. U tafakkur shakllari bo‘lgan tushuncha va hukmni xulosa chiqarishning tarkibiy qismlari sifatida tahlil qiladi.
Stoya maktabi vakillari birinchi bo‘lib, «logika» terminini tafakkur haqidagi maxsus fanni ifodalash uchun qo‘llashgan. Ular mantiqni falsafaning tarkibiy qismi, mantiqning maqsadi inson aqlini xatolardan asrash va haqiqatga erishishdir, deb bilishgan. Stoiklar mantig‘i ikki qismdan iborat bo‘lgan: dialektika va ritorika; dialektika o‘z navbatida grammatika va bilish nazariyasiga bo‘lingan. Stoiklar ham Aristotel kabi nozidlik qonunini to‘g‘ri tafakkurning asosiy prinsipi, deb bilganlar.
Epikur (er. av. 341-270) falsafada birinchi o‘ringa bilish nazariyasi va mantiqni qo‘ygan, ikkinchi o‘rinda – fizika, uchinchi o‘rinda – axloq bo‘lgan. U tug‘ma g‘oyalar yo‘q, bilimlarimizning manbai – sezgilardir, sezgilarimiz yolg‘on ma’lumot bermaydi, faqat xulosa chiqarishdagina inson xatoga yo‘l qo‘yishi mumkin, deb ta’kidlaydi. Epikur xulosa chiqarishda ko‘proq analogiya va induksiyaga ahamiyat bergan.

Skeptitsizm vakillari bilish jarayonining nisbiy xarakterini mutlaqlashtirganlar, haqiqatni bilib bo‘lmaydi deganlar. Sezgilar va tasavvur o‘rtasidagi tafovutni bo‘rttirib ko‘rsatganlar. Ularning insonni haqiqatdan adashtiruvchi holatlar haqidagi qarashlari etiborga loyiq.

Qadimgi Gresiyada shakllangan mantiq ilmi O‘rta asrlarda yangi mazmun bilan boyitildi. Bu, ayniqsa, mantiqning Yaqin va O‘rta Sharq mamlakatlarida, xususan, O‘rta Osiyoda rivojlanishida yaqqol ko‘rinadi.

VI-XIII asrlarga kelib, Yaqin va O‘rta Sharqda Arab xalifaligi vujudga keldi, uning hukmron dunyoqarashi bo‘lgan Islom dini qaror topdi. Tarixda «musulmon madaniyati» nomi bilan ma’lum bo‘lgan madaniyat shakllandi. Bu yangi madaniyatning shakllanishiga O‘rta Osiyo halqlarining iste’dodli vakillari muhim hissa qo‘shdilar. Bu davrda diniy va dunyoviy ilmlar qatori mantiq ilmi ham rivojlandi.

IX-XI asrlarda Sharq mamlakatlarida, xususan O‘rta Osiyoda falsafiy va mantiqiy ta’limotlarning rivojlanishiga qadimgi yunon, xind mutafakkirlari asarlarining ko‘plab tarjima qilinishi ijobiy ta’sir ko‘rsatdi.

Sharqda birinchilardan bo‘lib mantiq ilmi bilan shug‘ullangan, arab-musulmon dunyosida peripatetizmga yo‘l ochib bergan mutafakkir Al-Kindiydir.

Abu Yusuf Yoqub ibn Isxoq al-Kindiy (taxm. 800 Basra - 870 Bag‘dod) - arab faylasufi va olimi. U qadimgi grek, hind va forslarning falsafiy-mantiqiy merosini yaxshi bilgan, arab tilida falsafiy atamalarni ishlab chiqishda faol qatnashgan va o‘z davrida birinchi bo‘lib fanlarni tasniflashga uringan.

Al-Kindiyning dunyoqarashida mantiq ilmiga oid masalalar alohida o‘rin egallaydi. U qadimgi yunon mutafakkirlari asarlarini tarjima qilib, ularga sharhlar yozgan.

Al-Kindiyning falsafiy va mantiqiy asarlari, uning ratsionalistik yo‘nalishidagi fikrlari Forobiy, Ibn Sino, Ibn Rushd, Beruniy va boshqa progressiv mutafakkirlar dunyoqarashining shakllanishiga bevosita ta’sir ko‘rsatdi. Uning asarlari O‘rta asrlardayoq g‘arbiy Yevropada keng shuhrat qozondi.

IX-XI asrlarda mantiq masalalari bilan astoydil shug‘ullangan O‘rta Osiyo mutafakkirilaridan Forobiy, Ibn Sino, Abu Abdulloh al-Xorazmiylarni ko‘rsatish mumkin.
Mutafakkirning ta’kidlashicha, mantiq san’ati intellektning mukammallashuviga olib keluvchi va insonni haqiqat tomon yo‘naltiruvchi qonunlarning majmuasini o‘rganadi. Bu qonunlar insonlarni bilish jarayonidagi turli xato va adashishlardan saqlaydi. Inson bu qonunlar yordamida bilimlarini tekshirib, ularning chin yoki xatoligini aniqlash imkoniga ega bo‘ladi.

Forobiy fikricha, sillogizm va isbotlash usuli eng to‘g‘ri, haqiqatga olib keluvchi usul bo‘lib, ilm-fan, falsafa shularga asoslanadi. Forobiy asosiy mantiqiy shakllar bo‘lgan tushuncha, hukm va ularning turlari, xulosa chiqarish, sillogizm va uning figuralari, moduslarini chuqur tahlil qilib, ular to‘g‘risida izchil ta’limot yaratdi.

Abu Abdulloh al-Xorazmiy mantiq masalalarini ko‘rib chiqishni so‘z va iboralarning o‘zaro munosabatini tahlil etishdan boshlaydi. Sharq mantiqshunoslari so‘zlarning ma’no anglatishiga ko‘ra uch turini: so‘z o‘zining to‘liq mazmunini anglatadigan, so‘z o‘z mazmunining bir qismini anglatadigan, so‘z o‘z mazmunidan kelib chiqadigan narsani anglatadigan holatlarni farqlaganlar. Xorazmiy ham bu masalaga mufassal to‘xtalib, bu turlarni va ularning tushunchalardagi mantiqiy ma’nolarini ko‘rib o‘tadi. Bu bilan olim Yaqin va O‘rta Sharq mantiqshunoslari ilgari surgan tushunchalarning ma’no anglatishi haqidagi ta’limotini davom ettiradi.

Abu Abdulloh al-Xorazmiy, Aristotel va Forobiyning tafakkur va til, mantiq va grammatika orasidagi bog‘liqlik g‘oyasini yanada rivojlantirdi. U mulohaza (hukm) masalasiga alohida to‘xtalib o‘tadi.

Ibn Sino mantiq fanini ma’lum bilimlardan noma’lum bilimlarni keltirib chiqarish, ularni bir-biridan farq qilish, chin va xato bilimlar, ularning turlarini o‘rganuvchi fan yoki nazariy san’atdir, - deb ta’riflaydi. Mantiq ilmi ob’ektiv olamni bilish uchun xizmat qiladi, bilish esa real predmetlarni, avvalo sezgilar orqali aks ettirish, so‘ng aqliy, mavhum bilishga asoslanadi.

Jurjoniy ta’limoticha, tushuncha va hukm o‘rtasida farq bor. Fikrda nimadir tasdiqlansa yoki inkor etilsa, bu hukm hisoblanadi. Hukm chin yoki xato bo‘lishi mumkin.

Fikr yuritishning muhim bosqichlaridan biri bu xulosa chiqarish hisoblanadi, deydi Jurjoniy. U xulosa chiqarishning uch turini: sillogizm, induksiya, analogiyani ajratadi. Sillogizm xulosa chiqarishning eng asosiy ko‘rinishi hisoblanadi. Induksiya va analogiya orqali xulosa chiqarish farazga olib keladi, ular chin bilimni bera olmaydi.
Yangi davrda Yevropada fanning, ayniqsa tabiatshunoslikning rivojlanishi ilmiy metod (uslub) masalalariga e’tiborni kuchaytirdi. Bu davrning buyuk mutafakkirlari R. Dekart, F. Bekon, T. Gobbs, Leybnis va boshqalar mantiq ilmining turli yo‘nalishlarining yaratilishiga asos soldilar.

Frensis Bekon (1561-1626)mashhur ingliz faylasufi va tabiyotshunos olimidir. Bekon induksiyani xulosa chiqarishning asosiy shakli, deb bildi. Faqat ommabop induksiyani tan olmadi, uni tanqid qildi. U induksiyaning asosiy metodlarini chuqur o‘rgandi. Bulardan tashqari induksiyaning yordamchi usullarini kashf etdi: yakka misollar, adashgan misollar, ko‘rsatuvchi holatlar va boshqalar.

Tomas Gobbs (1588-1679) ningasosiy falsafiy asari «Falsafa asoslari» deb ataladi. U uch qismdan iborat bo‘lib, birinchi qismining birinchi bobi «Mantiq»dir.

Mantiqda Gobbs Bekon yo‘lini davom ettirdi. U tushunchalarni ta’riflashga katta ahamiyat berdi. Gobbsning fikricha, ta’riflash bir so‘zdan iborat bo‘lmasligi kerak; nom ta’riflashda qaytarilmasligi lozim.

Gobbsning fikricha, hukmlar nomlarning birikuvidan iborat. Hukm chin yoki xato bo‘lishi mumkin. U birinchi o‘ringa shartli hukmlarni qo‘yadi, chunki ular sababiy bog‘lanishni o‘rganishda muhim ahamiyatga ega. Gobbs til va tafakkur birligini tan oladi. Nomlar tushunchalar bilan, gaplar hukmlar bilan tenglashtiriladi.

Dekart mashhur faylasuf, yirik matematik va mantiqshunos olimdir Intuitsiya deganda Dekart xayoliy narsani emas, balki sog‘lom aqlda tug‘iladigan barqaror va aniq tasavvurni tushungan. Intuitsiya yordamida har qanday kishi o‘zining mavjud ekanligini, nimalarni o‘ylayotganini, uchburchak uch tomonga ega ekanligini va boshqalarni aniqlashi mumkin.

Intuitsiya bilan birga biz deduksiyadan ham foydalanamiz. Dekart fikricha, deduksiya deyilganda avval bilingan narsalar asosida bilishni ta’minlaydigan jarayonni tushunish kerak. Deduksiya yordamida fikrning muntazam harakati bilan xulosa hosil qilinadi.

Mantiqiy kategoriyalarning universal harakterga ega bo‘lishi ularni bilishda, ishlab chiqarish jarayonlarida, texnika tarmoqlarida ixtisoslashtirilgan holda tadbiq etish imkoniyatini tug‘diradi. Bu esa, mantiqdan turli fanlarning konkret masalalarini hal qilishda foydalanishning keng imkoniyatlarini vujudga keltiradi. 

Fanning tobora rivojlanib borishi, borliqning murakkab qonunlarining kashf etilishi ilmiy bilish metodi va mantiq apparatini shunga moslashtirishni, tafakkurning har bir konkret masala xaqida aniq, xatosiz, tez hulosalar bera olishini talab qiladi. 

Ilmiy va texnik jarayonning bunday talabi natijasida turli fanlarga ixtisoslashgan mantiq tarmoqlari vujudga keldi. 

Fan qadriyatlar tizimida o‘ziga xos o‘ringa ega. U katta ilmiy saloxiyatni, ijodiy kuch – quvvatni birlashtiradi, millat dunyoqarashini shakllantiradi, ta’lim – tarbiya, axloq me’yorlarini vujudga keltiradi, ma’naviy barkamol insonni tarbiyalaydi, mamlakatda qudratli ilmiy potensialni yaratishga xizmat qiladi. 

Mantiqni bilish, ayniqsa, ilm fan bilan shug‘ullanish, ilmiy - tadqiqot ishlarini olib borish, borgan sari ko‘payib borayotgan ilmiy axborotlarni tartibli ravishda o‘zlashtirish, ilmiy masalalarning tuzilishini tez bilib olish uchun ham muhim rol o‘ynaydi. Mantiqning ilmiy – nazariy ishlar hamda insonning amaliy faoliyati uchun bo‘lgan ahamiyatini alohida uqtirish bilan birga, chin hulosa chiqarishning hal qiluvchi sharti – hayotni chuqur o‘rganish, har bir voqelikdagi hollarni mantiq talablari asosida bilish zarur. 


  

Mantiq ilmining nazariy va amaliy ahamiyati.Tafakkur shakllari va qonunlarini o‘rganish, ulardan ongli ravishda foydalanish fikrlash madaniyatini o‘stiradi, xususan, fikrni to‘g‘ri qurish malakasini rivojlantiradi; bahs yuritishda o‘zining va boshqalarning fikriga tanqidiy munosabatda bo‘lishiga, suhbatdoshining mulohazalaridagi xatolarni ochib tashlashga yordam beradi. Muhokamani to‘g‘ri qurishga, formal ziddiyatlar, xatolarga yo‘l qo‘ymaslikka erishish, aytish mumkinki, o‘ziga xos san’at-mantiq san’ati hisoblanadi. Bu san’atning nazariy asoslarini chuqur egallagan kishigina uning imkoniyatlarini amaliy muhokama yuritishda namoyish qila oladi. Shu o‘rinda buyuk mutafakkir Forobiyning mantiq ilmining ahamiyati haqida bildirgan quyidagi fikrlarining alohida e’tiborga loyiq ekanligini ta’kidlash zarur. U shunday yozadi: «Bizning maqsadimiz aqlni, xatoga yo‘l qo‘yish mumkin bo‘lgan barcha hollarda, to‘g‘ri tafakkurga yetaklaydigan, uning yordamida har safar xulosa chiqarayotganda adashishga qarshi extiyot choralarini ko‘rsatadigan san’atni-mantiq san’atni o‘rganishdir. Uning asosiy qonun-qoidalarining aqlga bo‘lgan munosabati grammatika san’ati qoidalarining tilga bo‘lgan munosabatiga o‘xshash; xuddi grammatika kishilarning tilini to‘g‘irlash extiyoji sababli yaratilgani, unga xizmat qilishi zarur bo‘lgani singari, mantiq ham tafakkur jarayonini yaxshi amalga oshirish maqsadida xatoga yo‘l quyish mumkin bo‘lgan barcha hollarda aqlni to‘g‘irlab turadi».


Uning ta’lim sohasidagi vazifalari ham jiddiydir. O‘quv jarayonining samaradorligi ma’lum bir darajada ishlatiladigan tushunchalarning, terminlarning aniq bo‘lishiga, muammolarning mantiqan to‘g‘ri qo‘yilishi va hal qilinishiga, mavjud gipotezalar strukturasini to‘g‘ri tahlil qila olishga, argumentlash qoidalaridan to‘g‘ri foydalanishga bog‘liq.

� Аль-Фараби. Yeстественно-научные трактаты. Алма-Ата, 1987, 435-бет.





